
1.  Sindikati i predsjednici 

stranaka Platforme 
2.  
 
 
Ukoliko želite da se prijavite za 
primanje ovog biltena možete to  
učiniti tako što ćete poslati  e-
mail na sljedeću adresu: 
fuad.sisic@opcina-tesanj.ba            
Molimo vas da ovaj elektronski 
bilten proslijedite svim 
zainteresiranim u našoj općini. 
Ukoliko želite da objavite neke 
od vaših novosti, iskoristite 
elektronski bilten općinskog 
načelnika, koji je brz, efikasan i 
besplatan način komuniciranja sa 
javnošću.  
Sa zadovoljstvom očekujem vaše 
komentare, sugestije i primjedbe. 
 
Molim da ne prinatate 
ovaj sadržaj. Za svaki 
nepotrebno odštampan 
papir mora se bez 
potrebe oboriti drvo 
koje raste! 

 
 

 

Sindikati i predsjednici stranaka Platforme 
Tužno i smiješno u isto vrijeme? 

 
Na inicijativu Saveza samostalnih sindikata Bosne i Hercegovine 
(SSSBiH) 23.04.2012. godine je održan sastanak sa predsjednicima 
političkih parija-potpisnica Platforme na kojem je učestvovao i federalni 
premijer Nermin Nikšić. Razgovarano je o Zakonu o izvršnom postupku, 
kao i o nedavno pokrenutoj inicijativi unutar SSSBiH-a za raskid 
potpisanih protokola o međusobnoj saradnji SSSBiH sa strankama 
Platforme. 
Prije toga smo imali prijem demobilisanih boraca Oružanih snaga 
Bosne i Hercegovine kod predsjednika SDP i SDA koji su tražili 
rješenje svog statusa, odnosno poštivanje ranije donesenog zakona. 
Mediji, pisani i elektronski, su izvjestili sa manje ili više prostora o 
ovome. Mediji su uglavnom stavili u prvi plan neispunjenje 
zahtjeva sindikata (što svakako jesu činjenice koje ukazuju na 
neodgovornost potpisnica sporazuma), ali nisam primjetio da je bilo 
koji medij otvorio pitanje što će uopće sindikat razgovarati sa 
predsjednicima političkih stranaka!? I što će demobilisani borci 
razgovarati sa predsjednicima političkih stranakaa!? Da li se to 
polahko ali sigurno navikavamo na ono što nije ispravno kao 
normalno ponašanje? Ne može se ići krivim putem i nadati da će se 
stići do ispravnog cilja! Imamo li vlast, ili nemamo?! Koliko ja 
znam, a i cijela bh javnost, odavno funkcioniše federalna vlast, i 
Vlada FBiH djeluje u punom sastavu. Je li zaista nemamo snage da 
ojačamo autoritet institucija vlasti? Zar Zlatko Lagumdžija, 
Sulejman Tihić i ostali predsjednici nemaju povjerenje u ministre 
članove svojih stranaka? Zar je Premijer Nikšić malodoban pa treba 
prisustvovati sastanku na kome predsjednici stranaka Platforme 
rade njegov posao i posao njegovih ministara? 
Neće se ispuniti zahtjevi sindikata, neće ni da su potpisani samo sa  
Vladom FBiH bez predsjednika stranaka ovako kako su definisani. 
Ali neće se ispuniti nikako ako se nastavi razgovarati sa političkim 
strankama, sa političkom rukovodstvom stranaka makar one bile 
vladajuće. Autoritet i odgovornost mora se vratiti u institucije 
vlasti, u parlament i vladu, koji moraju raditi u kontinuitetu bez ob- 

zira na političku strukturu i stranačke rezultate na izborima. Ali 
sindikat očekuje čudo, misli da će se neko uplašiti ako Bajramović 
pozove radnike da ne glasaju za ovu ili onu stranku!? To je velika 
zabluda, niti radnike treba pozivati na to, niti će se ko uplašiti, niti će 
se dogoditi čudo. Potrebni su realni zahtjevi i istrajan pritisak, i 
potreban je istrajan i dosljedan rad u Vladi i ministarstvima u 
određenom vremenskom okviru u kome će se vidjeti šta, ko i kada 
treba uraditi da bi se pratio napredak.  
 
Salih Husarić - Husara 

Legenda Tešnja 
 
Mnogo je poznatih stanovnika Tešnja bilo u prošlosti, ima ih danas a biće 
ih, ako Bog da, i u budućnosti. Ali jedna osoba je postala legenda za života, 
i dok je živ to će biti. Ne znam da li postoji neko u Tešnju a da nije čuo za 
Saliha Husarića, i ne znam da li ima iko ko poznaje Saliha a da mu nije 
drag. Salih Husarić je rođen u Raduši, nije tačno zapisano i danas se 
pouzdano ne zna kada. Njegova porodica kazuje da je Salih blizu 
devedestih godina života, dok stariji stanovnici Raduše pamte da je s 
nekima od njih dolazio na predvojnički pregled. Tako Muhamed (Ahmeta) 
Šišić, kome je sada osamdeset godina, kazuje da je Salih s njim bio na 
pregledu (samo što je to Salihu bilo treći puta, i nije prolazio), a da li je 
išao na pregled svake godine toga se ni Muhamed ne sjeća. Po svemu 
sudeći bi godina rođenja mogla biti između 1924. do 1929. godine. Salih je 
odrastao čuvajući goveda, i život ga nije baš štedio. Kada priča o onome 
čega se sjeća, priča sa dubokom sjetom svoje mladosti, o svome ocu ne 
govori najljepše ali majku Mejru često spominje.  
Ne znam kako, ali Salih je počeo dolaziti iz Tešnja u Radušu poslije rata, 
poslije 1995. godine i dolazio je našoj kući a moja majka Nura bi ga 
redovno ponudila sa ručkom. I tako je Salih iz dana u dan, sve češće, dok 
nije svakodnevno počeo dolaziti. Majku Nuru je zvao nana, i na svakoga 
od nas bi ponekada galamio ali jedino na majku Nuru nije dao nikada. 
Kada se majka razbolila, supruga Emira je nastavila na isti način ugostiti 
Saliha, i on je onda uz majku Nuru uvijek štitio i suprugu Emiru. Salih je 
neuobičajeno bio zahvalan za svako dobro što mu se učini. Tako je znao u 
ljetnim danima kupiti dinju, a inače često čokoladu, i počastiti moju 
suprugu Emiru kao izraz njegove zahvalnosti. Oni koji u prolazu znaju 
Saliha vjerovatno nikada ne bi pomislili da Salih čini tako učtive geste. 
Salih živi u našem svijetu i u svom svijetu. Često sam sjedio sa Salihom i 
pričao. Nas dvojica sami, polahko, i u tim trenucima Salih postaje 
povjerljiv i otvara se prema sagovorniku kao potpuno zdrava osoba, osoba 
koja ne može neke stvari dobro razumjeti ali koja ono što zapamti teško 
zaboravlja. Sjeća se nepravdi učinjenih prema njemu. Jedne prilike mi je 
pričao kako su ga držali u ludnici u Popovači, i tjerali da sipa vodu u šuplje 
bure. Veli Salih: oni misle da sam ja budala, neka oni sipaju vodu u šuplje 
bure a stahor provrtio bure. 
Salih ima izjave koje su začuđujuće, navešću neke od njih: 
 kad' mene nema, ja ne valjam; 
 nemoj - molim te k'o konja, 
 kada ga uhvatiš da laže, odgovara: pola jeste istina a pola nije. 

Razmišljao sam o Salihu i o nama, o našoj zajednici. Salih je naša slika. 
Naša lokalna zajednica je zajednica dobrih ljudi, spremnih da se odbrane 
od nevolje, da pomognu drugima u nevolji i da urade lahko ono što je 
drugima veoma teško. Ali istovremeno, naša zajednica je puna ljudi od 
inada, pa kada se zainade onda nevažne stvari postaju najvažnije na 
svijetu. Uz to, mnogo je onih koji lijepo pričaju o drugima dok su s njima 
a čim okrenu leđa, "okrenu" i priču. Ta loša navika, baš loša, je odslikana 
u jednoj Salihovoj izreci: kad mene nema, ja ne valjam! 

 
Ima li iko u vlasti da valja? 

Hutba u Begovoj džamiji, Sarajevo, 27.04.2012 
 
Slušao sam hutbu jednog visokog dužnosnika Islamske zajednice BiH, u 
petak - 27.04.2012. godine, u Begovoj džamiji u Sarajevu. Između 
ostalog, sa mimbera se čula i snažna kritika vlasti. I onih koji ne 
klanjaju, i onih koji klanjaju. Ovih drugih možda malo više. 
Naravno, svaku vlast treba kritikovati, i svaka kritika treba imati smisla, 
treba imati argumente u konkretnom događaju, dužnosnicima i 
posljedicama a nije dobro ako ona ostane na općoj, generalnoj osudi 
vlasti. Sa mimbera je kazano i to: nemojte vjerovati ni onima među njima 
(u vlasti) koji padaju na sedždu, ne padaju oni Bogu na sedždu nego 
svojim stanovima i platama!? A onda još dodaje i ovo: još se neki hvale 
kako od svoje plate dijele, daju stipendije i pomažu druge. Nema od toga 
ništa, ne može se haram dijeliti. Treba halal pare zaraditi pa onda 
dijeliti. 
Sjedim ja tako, slušam i razmišljam u isto vrijeme. Mislim: ni sjediti i 
slušati, ni izaći. I ja dolazim iz vlasti, istina one najniže, ali ipak iz vlasti. 
Stanova nemam, platu imam. Istina je i to da plata nije mala ali je manja 
od one koju sam imao dok nisam došao u vlast gdje sam sada. Ne znam 
jesam li i onu zaradio kao ni ovu, ali nije haram. Radim odgovorno svoj 
posao, koliko mogu nastojim da budem istrajan, i tako sam radio svaki 
posao. Razumio sam poruku: u vlasti su loši ljudi, nemoralni i nepošteni, 
padali na sedždu ili ne - nemojte im vjerovati.Ali pitam se ima li uopće 
mjesta u vlasti bilo kome ko bi htio taj posao raditi odgovorno? I šta je 
uopće rješenje?  

 
Poslovne ideje za mlade 

Potrebno izraditi biznis-plan 
Općina Tešanj je drugu godinu zaredom pokrenula javni poziv kako bi 
mladim ljudima (do 35 godina) dala priliku i pomogla pokrenuti vlastiti 
biznis. Cilj je potaknuti mlade, ohrabriti i olakšati kako bi mladi ljudi 
bili sve više poslodavci a sve manje uposleni kod drugih poslodavaca. 
Prošlogodišnji javni poziv je donio 12 prijava, od čega je pet potpisanih 
ugovora i to: 

1. Upravljanje e-otpadom, Armin Mehičić  
2. Yax vending, Dženita Mujaković  (samoposlužni aparati, topli 

napitci) 
3. Centar za marketing, edukaciju i IT consulting, Kenan Korajlić  
4. Metalna prerada, Mersad Korajlić  
5. Autointerijer, Safet Turkeš  

8. sajam tešanjske privrede 
Do sada najbolji sajam 

 
Bilo je dosta dilema u pogledu ovogodišnjeg sajma tešanjske privrede. 
Bilo je i ranijih godina. Veliki problem predstavlja sajamski prostor koga 
nema. Sportska dvorana je bila domaćin nekoliko puta, prostor je malan i 
nedovoljan. Prošle godine je u poslednji trenutak Namik Širbegović 
ponudio prostor nekadašnje firme "Ukus" a ove godine Ishak Jabandžić je 
ponudio prostor nekadašnje firme "Sloga". Do godine i u ovom prostoru 
će biti proizvodnja i neće biti na raspolaganju. Razgovaralo se o 
organizaciji sajma svake druge godine, partneri se traže u Gračanici, 
Gradačcu i Srebreniku. I na tome će se nastaviti. 
Ovogodišnja manifestacija je protekla uspješno, iako su temperature bile 
niske. Prema ocjeni izlagača bio je to najbolje organizirani sajam od svih 
do sada. Izlagači iz Tešnja su bili na prvom mjestu, iako je bilo i drugih iz 
Bosne i Hercegovine, zatim Turske, Hrvatske, Slovenije, Holandije i još 
nekih zemalja. Ukupno: 108. 
Održano je nekoliko okruglih stolova veoma uspješno. Firma Regeneracija 
iz Bihaća je predstavila svoj sistem prečišćavanja otpadnih voda, a Nerma 
Saračević je imala sjajno predavanje o malim i srednjim preduzećima. 
Muhamed Pilav je isto tako imao prezentaciju o mjerama za izlazak iz 
krize i oporavak bh ekonomije. 
Ovogodišnjem sajmu su prisustvovali i Načelnik općine prijateljske općine 
Struga sa delegacijom iz Republike Makedonije. 
 

 

 

 

 

 

 

 

 
 
 
 
 

 
Općinski načelnik 

Fuad Šišić 
  

 


